
BO‘LAJAK O‘QITUVCHILARDA 
AXBOROTNI TANQIDIY 
TAHLIL QILISH KO‘NIKMASINI 
RIVOJLANTIRISHNING ILMIY-
NAZARIY ASPEKTLARI

Salayeva Sitora Sherali qizi
Turon universiteti bitiruvchisi

Annotatsiya: So‘nggi yillarda raqamli axborot makonining jadal kengayishi sharoitida bo‘lajak o‘qituvchilarda axborot 
bilan ishlash, uni saralash, mazmunan tahlil qilish va ishonchlilik darajasini aniqlash ko‘nikmalarini rivojlantirishning ilmiy-
nazariy asoslari ushbu maqolada yoritiladi. Tadqiqotda axborot-kommunikatsiya kompetensiyasining mazmuni, uning 
bo‘lajak pedagogning kasbiy tayyorgarligidagi o‘rni hamda axborotni tanqidiy tahlil qilish ko‘nikmasi bilan uzviy aloqasi 
tahlil qilinadi. Shuningdek, axborotni izlash, turli manbalarni qiyoslash, dalillarni baholash, yolg‘on yoki ishonchsiz ma’lu-
motlarni farqlash, axborotni tizimlashtirish va undan pedagogik maqsadlarda oqilona foydalanish jarayonlari kompeten-
siyaviy yondashuv nuqtayi nazaridan asoslanadi. Bo‘lajak o‘qituvchilarning axborot bilan ishlash kompetentligini rivojlan-
tirishda raqamli texnologiyalar, interfaol metodlar, mustaqil ta’lim va muammoli vaziyatlardan foydalanishning pedagogik 
imkoniyatlari ham ochib beriladi. Tadqiqot natijalari bo‘lajak pedagoglarni zamonaviy axborot muhitida mustaqil fikrlay-
digan, axborotni ongli ravishda baholaydigan va undan kasbiy faoliyatida samarali foydalana oladigan mutaxassis sifatida 
tayyorlash zarurligini ko‘rsatadi.

Kalit so‘zlar: bo‘lajak o‘qituvchi, axborot-kommunikatsiya kompetensiyasi, tanqidiy tahlil, axborot savodxonligi, axborot 
bilan ishlash, raqamli ta’lim, axborot resurslari, axborotni baholash, tanqidiy fikrlash, pedagogik kompetensiya, raqamli 
kompetentlik, axborot madaniyati.
Abstract: In recent years, amid the rapid expansion of the digital information environment, our study examines the 
scientific and theoretical foundations for developing future teachers’ skills in working with information, selecting relevant 
materials, analyzing their content, and determining their reliability. The study analyzes the content of information and com-
munication competence, its role in the professional training of future teachers, and its close relationship with the ability to 
critically analyze information. Furthermore, from the perspective of the competency-based approach, particular attention 
is given to the processes of information retrieval, comparison of different sources, evaluation of evidence, identification 
of false or unreliable information, systematization of information, and its rational application for pedagogical purposes. 
The study also highlights the pedagogical potential of digital technologies, interactive methods, self-directed learning, and 
problem-based situations in developing future teachers’ competence in working with information. The findings demon-
strate the need to prepare future educators as professionals who can think independently in the contemporary information 
environment, consciously evaluate information resources, and effectively apply them in their professional practice.

Key words: future teacher, information and communication competence, critical analysis, information literacy, information 
management, digital education, information resources, information evaluation, critical thinking, pedagogical competence, 
digital competence, information culture.

Аннотация: В последние годы в условиях стремительного расширения цифрового информационного простран-
ства в нашей статье освещаются научно-теоретические основы развития у будущих учителей навыков работы с 
информацией, её отбора, содержательного анализа и определения степени её достоверности. В исследовании 
анализируются содержание информационно-коммуникационной компетентности, её роль в профессиональной 
подготовке будущего педагога, а также взаимосвязь с навыками критического анализа информации. Кроме того, 
с позиций компетентностного подхода обосновываются процессы поиска информации, сопоставления различных 
источников, оценки доказательств, выявления ложной или недостоверной информации, систематизации инфор-
мационных материалов и их рационального использования в педагогических целях. Раскрываются также педаго-
гические возможности применения цифровых технологий, интерактивных методов, самостоятельного обучения и 
проблемных ситуаций в развитии компетентности будущих учителей в работе с информацией. Результаты иссле-
дования свидетельствуют о необходимости подготовки будущих педагогов как специалистов, способных само-
стоятельно мыслить в современной информационной среде, осознанно оценивать информационные ресурсы и 
эффективно применять их в профессиональной деятельности.

Ключевые слова: будущий учитель, информационно-коммуникационная компетентность, критический анализ, 
информационная грамотность, работа с информацией, цифровое образование, информационные ресурсы, 
оценка информации, критическое мышление, педагогическая компетентность, цифровая компетентность, инфор-
мационная культура.

KIRISH
Ta’limning raqamlashtirilishi, elektron o‘quv-metodik resurslar, virtual ta’lim muhiti va turli raqamli plat-

formalarning keng qo‘llanilishi axborot bilan ishlash imkoniyatlarini sezilarli darajada kengaytirmoqda. Biroq 
axborot resurslarining ko‘payishi bilan bir qatorda ularning mazmuniy sifati, ishonchliligi va pedagogik qiymatini 
aniqlash muammosi ham dolzarblashmoqda. Shu sababli bo‘lajak o‘qituvchi har qanday ma’lumotni tayyor bilim 
sifatida qabul qilmasdan, uning manbasini aniqlashi, bir nechta manbalar bilan qiyoslashi, dalillarga asoslan-
ganligini tekshirishi va xolis xulosa chiqarishi lozim.

Bunday yondashuv axborot savodxonligi bilan bir qatorda tanqidiy fikrlashning ham rivojlanganligini talab 
etadi. Mamlakatimizda ta’lim tizimini raqamli transformatsiya qilish, elektron o‘quv-metodik resurslar bazasini 
kengaytirish va pedagog kadrlar tayyorlash jarayoniga zamonaviy axborot-kommunikatsiya texnologiyalarini 
joriy etishga alohida e’tibor qaratilmoqda. Xususan, O‘zbekiston Respublikasi Prezidentining 2020-yil 5-ok
tabrdagi “Raqamli O‘zbekiston - 2030” strategiyasini tasdiqlash va uni samarali amalga oshirish chora-tadbir-
lari to‘g‘risida”gi PQ-6079-son1 qarori ta’lim jarayonida raqamli texnologiyalardan foydalanish imkoniyatlarini 
kengaytirish uchun muhim huquqiy asoslardan biri bo‘lib xizmat qilmoqda.

Mazkur jarayon bo‘lajak o‘qituvchilarning zamonaviy axborot muhitida faoliyat yuritishga tayyorgarligini 
kuchaytirish bilan birga, ularda axborotni mustaqil izlash, qayta ishlash va tanqidiy baholash ko‘nikmalarini 
shakllantirish zaruratini ham yuzaga keltirmoqda. Ilmiy-pedagogik adabiyotlarda axborot kompetentligiga 
turlicha yondashuvlar mavjud. O. B. Zaytseva, L. K. Raitskaya, A. L. Semenov, P. V. Sysoev kabi tadqiqotchilar 
axborot kompetentligini kasbiy va ta’limiy vazifalarni bajarishda zarur axborotni mustaqil izlash, tanlash, qayta 
ishlash va undan samarali foydalanish bilan bog‘laydilar.

Mahalliy tadqiqotchilar A. T. Kurbanova hamda Sh. A. Urazmetovaning ishlarida esa talabalarning 
axborot-kommunikativ kompetentligini rivojlantirish, raqamli resurslardan foydalanish, ularni modellashtirish 
va kasbiy faoliyatga yo‘naltirish masalalariga e’tibor qaratilgan. Mazkur yondashuvlarni umumlashtirish shuni 
ko‘rsatadiki, axborot kompetensiyasi faqat texnik vositalardan foydalanish qobiliyati bilan chegaralanmaydi; u 
axborotni anglash, tahlil qilish, tanqidiy baholash va undan asoslangan qaror qabul qilishda foydalanish kabi 
intellektual faoliyatlarni ham qamrab oladi.

MAVZUGA OID ADABIYOTLAR SHARHI
Bo‘lajak o‘qituvchilarda axborotni tanqidiy tahlil qilish ko‘nikmasini rivojlantirish masalasi axborot-kommu-

nikatsiya kompetensiyasi, axborot savodxonligi, raqamli kompetentlik va tanqidiy fikrlash tushunchalari bilan 
uzviy bog‘liq holda o‘rganiladi. Ilmiy adabiyotlarni tahlil qilish shuni ko‘rsatadiki, mazkur muammo dastlab 
axborotni izlash va undan foydalanish ko‘nikmalari doirasida talqin qilingan bo‘lsa, raqamli ta’lim muhitining 
rivojlanishi natijasida axborotning ishonchliligini aniqlash, turli manbalarni qiyoslash, dalillarni baholash va 
asoslangan xulosa chiqarish kabi yuqori darajadagi intellektual faoliyatlar ham axborot kompetensiyasining 
muhim tarkibiy qismiga aylandi.

Xorijiy tadqiqotchilar O. B. Zaytseva, L. K. Raitskaya, A. L. Semenov va P. V. Sysoevning ilmiy qarashlarida 
axborot kompetensiyasi shaxsning zarur ma’lumotlarni mustaqil izlash, tanlash, qayta ishlash, tizimlashtirish va 
kasbiy faoliyatda samarali qo‘llash qobiliyati sifatida izohlanadi.

1	 https://lex.uz/docs/5030957

Xususan, O. B. Zaytseva bo‘lajak o‘qituvchilarda axborot kompetentligini innovatsion texnologiyalar vosi-
tasida shakllantirish imkoniyatlariga e’tibor qaratadi. Uning yondashuvida axborot texnologiyalaridan foydala-
nish nafaqat texnik ko‘nikmalarni egallash, balki pedagogning kasbiy faoliyatini samarali tashkil etish vositasi 
sifatida qaraladi. Bizningcha, ushbu qarash bo‘lajak o‘qituvchining axborot bilan ishlash jarayonida texnologik 
savodxonlikdan tashqari tahliliy yondashuvni ham shakllantirish zarurligini ko‘rsatadi.

P. V. Sysoev va M. N. Yevstigneyev tadqiqotlarida mutaxassislarning axborot kompetensiyasini rivojlan
tirish masalalari ko‘rib chiqilib, axborot texnologiyalaridan ta’lim va kasbiy faoliyatda foydalanish imkoniyatlari 
asoslanadi. Mazkur qarashlar axborot bilan ishlashni uzluksiz jarayon sifatida baholash imkonini beradi. Ya’ni, 
bo‘lajak o‘qituvchi axborotni faqat qabul qiluvchi emas, balki uni izlovchi, qayta ishlovchi, baholovchi va peda-
gogik maqsadga muvofiq ravishda qayta tashkil etuvchi faol subyekt sifatida shakllanishi zarur.

MDH mamlakatlari olimlari V. I. Baydenko, E. Zeyer, I. A. Zimnyaya, A. V. Xutorskoy kabi tadqiqotchilarning 
ishlarida kompetensiyaviy yondashuvning mazmuni, kompetensiya va kompetentlikning tarkibiy xususiyatlari 
keng yoritilgan. Ularning tadqiqotlarida kompetentlik faqat bilimlarning mavjudligi bilan emas, balki o‘zlashtirilgan 
bilimlarni turli amaliy vaziyatlarda qo‘llay olish qobiliyati bilan tavsiflanadi. Mazkur nazariy yondashuv bo‘lajak 
o‘qituvchilarda axborotni tanqidiy tahlil qilish ko‘nikmasini shakllantirish uchun metodologik asos bo‘lib xizmat 
qiladi. Chunki axborotni tanqidiy baholash ham tayyor bilimni egallashdan ko‘ra, mavjud ma’lumotni muayyan 
vaziyatda mustaqil tekshirish va undan asoslangan xulosa chiqarishni talab etadi.

Mahalliy pedagogik tadqiqotlarda ham axborot-kommunikatsiya kompetensiyasini rivojlantirish masalasiga 
katta e’tibor qaratilgan. A. T. Kurbanovaning tadqiqotlarida talabalarda axborot-kommunikativ kompetentlikni 
rivojlantirishning nazariy-pedagogik asoslari, uning tuzilishi, komponentlari, rivojlanish omillari va pedagogik 
texnologiyalari tadqiq etilgan. Olimaning yondashuvi bo‘lajak mutaxassisning axborot muhitida samarali faoliyat 
yuritishi uchun kompleks pedagogik sharoitlarni yaratish zarurligini asoslaydi. Bizningcha, mazkur yondashuvni 
tanqidiy tahlil ko‘nikmasi bilan boyitish bo‘lajak o‘qituvchining axborotga nisbatan mustaqil va refleksiv muno
sabatini kuchaytiradi.

Shuningdek, G. A. Larionovaning kasbiy tayyorgarlik haqidagi qarashlarida bilim va ko‘nikmalar bilan bir 
qatorda shaxsning kasbiy faoliyatga tayyorligi, motivatsiyasi, munosabati va kasbiy ahamiyatga ega sifatlari 
ham muhim komponent sifatida qaraladi. Ushbu yondashuv axborotni tanqidiy tahlil qilishni faqat aqliy operat-
siya sifatida emas, balki bo‘lajak pedagogning mas’uliyatli kasbiy pozitsiyasi bilan bog‘liq kompetensiya sifatida 
talqin qilish imkonini beradi.

TADQIQOT METODOLOGIYASI
Mazkur tadqiqotda bo‘lajak o‘qituvchilarda axborotni tanqidiy tahlil qilish ko‘nikmasini rivojlantirishning 

ilmiy-nazariy aspektlarini aniqlashga yo‘naltirilgan kompleks metodologik yondashuvdan foydalanildi. Tadqiqot-
ning metodologik asosini kompetensiyaviy, tizimli, shaxsga yo‘naltirilgan va faoliyatga asoslangan yondashuv
lar tashkil etdi. Ushbu yondashuvlarning uyg‘unligi bo‘lajak o‘qituvchining axborot bilan ishlash jarayonini faqat 
texnik ko‘nikma sifatida emas, balki kasbiy faoliyat uchun zarur bo‘lgan intellektual, tahliliy va amaliy kompeten-
siya sifatida tadqiq etish imkonini berdi.

Kompetensiyaviy yondashuv asosida bo‘lajak o‘qituvchining axborotni izlash, tanlash, saralash, qayta 
ishlash, manbalarni taqqoslash, axborotning ishonchliligini baholash va undan pedagogik faoliyatda foydala-
nish imkoniyatlari o‘rganildi. Mazkur yondashuv axborotni tanqidiy tahlil qilish ko‘nikmasini kasbiy kompetent
likning tarkibiy elementi sifatida belgilashga xizmat qildi.

Tizimli yondashuv yordamida axborotni tanqidiy tahlil qilish jarayonining tarkibiy qismlari o‘zaro bog‘liq holda 
ko‘rib chiqildi. Bunda axborotni izlash, aniqlash, saralash, qiyoslash, baholash va xulosa chiqarish bosqichlari 
yagona pedagogik tizim sifatida talqin qilindi. Mazkur yondashuv orqali bo‘lajak o‘qituvchilarning axborot bilan 
ishlash kompetensiyasini rivojlantirishga ta’sir ko‘rsatuvchi pedagogik shart-sharoitlar ham aniqlandi.

Shaxsga yo‘naltirilgan yondashuv talabaning individual imkoniyatlari, mustaqil fikrlashi, axborotga muno-
sabati va kasbiy qiziqishlarini hisobga olishga asoslandi. Ushbu yondashuv doirasida bo‘lajak o‘qituvchining 
tayyor axborotni qabul qiluvchi emas, balki uni mustaqil izlovchi, tahlil qiluvchi, baholovchi va amaliy jihatdan 
qo‘llovchi faol subyekt sifatida shakllanishiga e’tibor qaratildi.

Faoliyatga asoslangan yondashuv esa axborotni tanqidiy tahlil qilish ko‘nikmasini amaliy topshiriqlar, 
muammoli vaziyatlar, mustaqil izlanishlar va raqamli ta’lim resurslari bilan ishlash jarayonida rivojlantirish 
imkoniyatlarini aniqlashga xizmat qildi. Bunda bo‘lajak o‘qituvchilarning real pedagogik vaziyatlarda axborotdan 
foydalanish, turli manbalarni qiyoslash va asoslangan qaror qabul qilish faoliyati muhim mezon sifatida belgi-
landi.

Tadqiqot davomida nazariy tahlil, qiyosiy tahlil, analiz va sintez, umumlashtirish, modellashtirish hamda 
pedagogik kuzatish metodlaridan foydalanildi. Nazariy tahlil orqali axborot kompetensiyasi, axborot-kommu-
nikatsiya kompetensiyasi, axborot savodxonligi va tanqidiy fikrlash tushunchalarining ilmiy mazmuni o‘rganildi. 

Qiyosiy tahlil yordamida mahalliy va xorijiy tadqiqotchilarning mazkur muammoga oid qarashlari o‘zaro 
solishtirildi. Analiz va sintez metodlari orqali axborotni tanqidiy tahlil qilish ko‘nikmasining asosiy tarkibiy jihatlari 
ajratib olindi va yagona ilmiy tizimga birlashtirildi.

TAHLIL VA NATIJALAR
Tadqiqot davomida bo‘lajak o‘qituvchilarda axborotni tanqidiy tahlil qilish ko‘nikmasini rivojlantirish jarayoni 

axborot-kommunikatsiya kompetensiyasining muhim tarkibiy qismi sifatida tahlil qilindi. O‘rganilgan ilmiy 
manbalar shuni ko‘rsatadiki, zamonaviy ta’lim muhitida pedagog uchun faqat axborot texnologiyalaridan foyda-
lanishni bilishning o‘zi yetarli emas. O‘qituvchi turli manbalardan olingan ma’lumotlarni izlash, ularni saralash, 
qiyoslash, mazmunini anglash, ishonchliligini aniqlash va pedagogik faoliyat uchun maqbul bo‘lgan axborotni 
tanlay olish qobiliyatiga ham ega bo‘lishi zarur. Shu nuqtayi nazardan, axborot-kommunikatsiya kompetensi-
yasi texnik ko‘nikmalar bilan cheklanmay, axborotga nisbatan ongli, mas’uliyatli va tahliliy munosabatni ham 
qamrab oladi.

Tahlillar natijasida bo‘lajak o‘qituvchining axborot bilan ishlash faoliyati bir necha o‘zaro bog‘liq jarayon
lardan tashkil topishi aniqlandi. Dastlab talaba o‘zining axborot ehtiyojini belgilashi va izlanish maqsadini 
aniqlashi lozim. Keyingi bosqichda tegishli axborot manbalarini topish, ularning mazmunini o‘rganish va zarur 
ma’lumotlarni ajratib olish amalga oshiriladi. Bunda internet resurslari, elektron kutubxonalar, ilmiy maqolalar, 
raqamli ta’lim platformalari va boshqa axborot manbalaridan foydalanish muhim ahamiyat kasb etadi. Biroq 
manbaning mavjudligi uning ishonchli ekanligini anglatmaydi. Shuning uchun bo‘lajak o‘qituvchi axborotning 
muallifi, kelib chiqish manbasi, ilmiy asoslanganligi, dalillar bilan ta’minlanganligi va boshqa manbalar bilan 
muvofiqligini tekshira olishi kerak.

O‘rganishlar shuni ko‘rsatdiki, axborotni tanqidiy tahlil qilish ko‘nikmasi, avvalo, turli ma’lumotlarni qiyos
lash orqali shakllanadi. Masalan, biror pedagogik masala bo‘yicha internetdan olingan ma’lumotni ilmiy maqola 
yoki darslikdagi ma’lumot bilan solishtirish talabaning axborotga nisbatan tanqidiy munosabatini rivojlantiradi. 
Bir-biridan farq qiluvchi fikrlarni aniqlash, ularning daliliy asoslarini o‘rganish va eng maqbul xulosani shakl-
lantirish esa mustaqil fikrlash imkoniyatlarini kengaytiradi. Natijada talaba tayyor ma’lumotni shunchaki qabul 
qiluvchi emas, balki uni tahlil qiluvchi va baholovchi faol subyektga aylanadi.

Bo‘lajak o‘qituvchilarda mazkur ko‘nikmani rivojlantirishda muammoli ta’limning imkoniyatlari ham yuqori 
ekanligi aniqlandi. Muammoli vaziyatlar orqali talabaga bitta masala yuzasidan turli xil axborotlar taqdim etilishi 
va ulardan asoslangan xulosa chiqarish talab qilinishi mumkin. Bunday topshiriqlar jarayonida talaba ma’lu-
motlarning mazmunini o‘rganadi, muhim va ikkilamchi jihatlarni ajratadi, qarama-qarshi fikrlarni tahlil qiladi 
hamda o‘z nuqtayi nazarini dalillar asosida himoya qilishga o‘rganadi. Shu sababli muammoli ta’lim axborot 
bilan ishlashning reproduktiv shaklidan tahliliy va ijodiy faoliyatga o‘tishni ta’minlaydi.

Tahlil natijalariga ko‘ra, interfaol metodlardan foydalanish ham bo‘lajak o‘qituvchilarning axborotni tanqidiy 
baholash imkoniyatlarini kengaytiradi. Xususan, munozara, “aqliy hujum”, keys-stadi, loyiha metodi, bahs-
munozara va guruhli tahlil kabi usullar talabalarning turli axborot manbalari bilan ishlashiga sharoit yaratadi. 
Ayniqsa, muayyan masala bo‘yicha qarama-qarshi fikrlarni asoslash va himoya qilish jarayonida talabalar 
axborotning mazmuniga chuqurroq e’tibor qaratadilar. Bu esa ularning mantiqiy fikrlashi, dalillarni tahlil qilishi 
va mustaqil qaror qabul qilish qobiliyatini rivojlantiradi.

Tadqiqotda raqamli texnologiyalarning imkoniyatlari ham alohida ko‘rib chiqildi. Raqamli ta’lim muhiti 
bo‘lajak o‘qituvchiga katta hajmdagi axborot bilan ishlash imkonini beradi. Shu bilan birga, axborot oqimining 
haddan tashqari ko‘pligi noto‘g‘ri yoki ishonchsiz ma’lumotlardan foydalanish xavfini ham kuchaytiradi. Shuning 
uchun raqamli vositalardan foydalanish jarayonida axborotni tekshirish, manbalarni qiyoslash, mualliflik va 
ilmiylik mezonlariga e’tibor qaratish muhimdir. Bu holat raqamli kompetentlik bilan tanqidiy fikrlashning o‘zaro 
bog‘liqligini namoyon etadi.

O‘rganilgan ilmiy qarashlar asosida bo‘lajak o‘qituvchining axborot-kommunikatsiya kompetensiyasi 
uch asosiy yo‘nalishda namoyon bo‘lishi aniqlandi: axborotni izlash va topish, axborotni tahlil qilish va baho-
lash, axborotdan kasbiy-pedagogik faoliyatda samarali foydalanish. Birinchi yo‘nalish zarur ma’lumotni tez 
va maqsadli topish qobiliyatini ifodalasa, ikkinchi yo‘nalish uning ishonchliligi, dolzarbligi va ilmiy qiymatini 
aniqlashni nazarda tutadi. Uchinchi yo‘nalish esa olingan axborotni dars mazmuni, metodik faoliyat va peda-
gogik muammolarni hal etishda oqilona qo‘llash bilan bog‘liq.

Shuningdek, axborotni tanqidiy tahlil qilish ko‘nikmasining shakllanishida mustaqil ta’lim faoliyati muhim 
natija berishi kuzatildi. Mustaqil ravishda ilmiy manbalarni izlash, elektron resurslardan foydalanish, mavzuga 
oid turli qarashlarni o‘rganish va yakuniy xulosa tayyorlash talabaning izlanish faolligini oshiradi. Bunday faoliyat 
bo‘lajak o‘qituvchida o‘z bilimini muntazam yangilab borish, yangi axborotlarni o‘zlashtirish va ularni kasbiy ehti-
yojlariga moslashtirish ko‘nikmasini shakllantiradi.

Umuman olganda, tahlil natijalari bo‘lajak o‘qituvchilarda axborotni tanqidiy tahlil qilish ko‘nikmasini 
rivojlantirish birgina axborot texnologiyalarini o‘rgatish bilan cheklanmasligini ko‘rsatdi. Mazkur jarayon axborot 
savodxonligi, tanqidiy fikrlash, mustaqil ta’lim, raqamli kompetentlik, kommunikativ faollik va kasbiy tayyorgar-
likning uzviy birligi asosida tashkil etilgandagina samarali natija beradi. Demak, oliy ta’lim jarayonida bo‘lajak 
pedagoglarni axborotni izlashdan tortib, uni tanqidiy baholash va pedagogik faoliyatda maqsadli qo‘llashgacha 
bo‘lgan yaxlit faoliyatga tayyorlash zamonaviy o‘qituvchi kompetentligini ta’minlovchi muhim pedagogik shart-
lardan biridir.

XULOSA VA TAKLIFLAR
Tadqiqot natijalari axborotni tanqidiy tahlil qilish ko‘nikmasini rivojlantirishda kompetensiyaviy, muammoli, 

interfaol va raqamli ta’lim yondashuvlarining imkoniyatlari yuqori ekanligini ko‘rsatdi. Xususan, keys-stadi, 
munozara, loyiha, mustaqil topshiriqlar va turli axborot manbalarini qiyosiy o‘rganishga asoslangan mash
g‘ulotlar talabalarning mustaqil fikrlashi va axborotga ongli munosabatini shakllantirishga xizmat qiladi. Bunday 
yondashuv bo‘lajak o‘qituvchini tayyor axborotni qabul qiluvchi emas, balki uni tahlil qiluvchi, baholovchi va 
pedagogik faoliyatda samarali qo‘llay oladigan mutaxassis sifatida shakllantirish imkonini beradi.

Shuningdek, axborot-kommunikatsiya kompetensiyasini rivojlantirishni oliy ta’limning barcha bosqichlarida 
izchil va tizimli tashkil etish maqsadga muvofiq. Bunda elektron ta’lim resurslari, raqamli platformalar, ilmiy 
ma’lumotlar bazalari va interfaol texnologiyalardan foydalanish bilan bir qatorda axborot xavfsizligi, manba 
bilan ishlash madaniyati, akademik halollik va mualliflik huquqi masalalariga ham e’tibor berish zarur. Nati-
jada bo‘lajak o‘qituvchilarda zamonaviy axborot makonida to‘g‘ri yo‘nalish olish, ishonchli ma’lumotni ajratish, 
mustaqil qaror qabul qilish va o‘z kasbiy faoliyatini axborot asosida takomillashtirish kompetensiyasi shaklla-
nadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

